
MUNISIPALITEIT BEAUFORT-WES 
 

Kennisgewing No. 02/2014 
 
 
Die Raad van die Munisipaliteit van Beaufort-Wes publiseer die onderstaande Verordening 
vir algemene kennisname. 
 

VUURWERKE VERORDENING 
 
Aangesien die Munisipaliteit van Beaufort-Wes ingevolge die Grondwet van die Republiek 
van Suid-Afrika (Wet 108 van 1996) wetgewende bevoegdheid het, 
 
EN AANGESIEN die Munisipaliteit die reg het om sy eie Vuurwerke Verordening te bepaal; 
 
Kragtens die bepalings van Artikel 156 van die Grondwet van die Republiek van Suid-Afrika, 
1996, verorden die Beaufort Wes Munisipaliteit as volg:- 
 

AANHANGSEL 
 

INHOUDSOPGAWE 
 
1. Woordomskrywings 
2. Beginsels en doelwitte 
3. Aanwysing van plekke 
4. Afvuur van vuurwerke 
5. Beslaglegging op vuurwerke 
6. Oortredings en strawwe 
7. Herroeping van verordeninge 
8. Kort titel en inwerkingtrede 
 
1. Woordomskrywings 
 

In hierdie verordening, tensy die konteks anders aandui, beteken: 
 
“aangewese gebied” ’n plek wat in terme van artikel 3 aangewys is; 
 
"munisipaliteit" Beaufort Wes Munisipaliteit, wat ingevolge Artikel 12 van die Wet op 
Munisipale Strukture, 117 van 1998 daargestel is en sluit alle politieke strukture, 
politieke ampsdraers, raadslede, behoorlik gemagtigde agente of alle werknemers wat 
ingevolge hierdie verordening optree uit hoofde van ŉ bevoegdheid wat by die 
munisipaliteit berus en aan sodanige politieke struktuur, politieke ampsdraer, raadslid, 
agent of werknemer gedelegeer of gesubdelegeer is; 
 
“openbare plek” enige plein, park, ontspanningsarea, strand, sportgrond, sanitêre 
laning of oop ruimte wat – 
 
(a) voorsien, gereserveer of opsygesit is vir gebruik deur die publiek of wat ten enige 

tyd aan die publiek opgedra is; 
(b) vir ŉ tydperk van ten minste dertig jaar sonder onderbreking deur die publiek 

gebruik is of wat te enige tyd as sulks verklaar is deur die munisipaliteit of enige 
ander bevoegde owerheid; 
 

“straat” enige straat, pad, fietspad, deurgang of enige ander plek, insluitende – 
 



(a) die rand van enige sodanige pad, straat of deurgang; 
(b) enige voetpad, sypaadjie of soortgelyke voetpadgedeelte van ŉ deel van ŉ 

padreserwe; 
(c) enige brug, veerboot of drif wat deur so ŉ pad, straat of deurgang gekruis word; 
(d) enige ander ding wat aan so ŉ pad, straat of deurgang behoort en wat te enige 

tyd – 
 

(i)  aan die publiek opgedra is; 
(ii) vir ŉ tydperk van ten minste dertig jaar sonder onderbreking deur die 

publiek gebruik is; 
(iii) as sulks verklaar is deur die munisipaliteit of enige ander bevoegde 

owerheid; of 
(iv) deur ŉ plaaslike owerheid gebou is; en 
(v) enige grond, met of sonder geboue of strukture daarop, wat as ŉ straat 

aangetoon word op –  
 

(aa) enige onderverdelingsplan of diagram wat deur die munisipaliteit of 
enige ander bevoegde gesag goedgekeur is en ten opsigte waarvan 
opgetree is; of 

(bb) enige algemene plan soos omskryf in die Landmeetwet, 1927, wat in 
die akteskantoor of ŉ Landmeter-Generaal se kantoor geregistreer of 
geliasseer is; 

 
tensy dusdanige grond op so ŉ plan of diagram as ŉ privaatpad aangedui word. 

 
“vredesbeampte” die betekenis wat daaraan toegewys is in die Strafproseswet, Wet 
51 van 1977, ten opsigte van persone wat deur die munisipaliteit gemagtig is om die 
bepalings van hierdie verordening af te dwing; 
 
“vuurwerke” die betekenis wat daaraan toegewys is in die Wet op Plofstowwe, Wet 
26 van 1956, soos gewysig, en die regulasies daarkragtens uitgevaardig, en dit sluit 
enige artikel of ding in wat in die algemeen as vuurwerk erken word; 

 
2. Beginsels en doelwitte 
 
 Die munisipaliteit, bewus van sy verpligting om ŉ veilige en gesonde omgewing te 

voorsien, reguleer in hierdie verordening die afvuur van vuurwerke ten einde sy 
inwoners en eiendom te beveilig en ten einde die effek van vuurwerke op diere en 
troeteldiere te verminder. 

 
3.  Aanwysing van plekke 
 

(1) Die munisipaliteit mag enige openbare plek of straat of enige deel daarvan binne 
die munisipale gebied aanwys as die enigste plek waar vuurwerke afgevuur mag 
word. 

 
(2) By die ontvangs van ŉ aansoek van die eienaar of wettige okkupeerder van 

enige Private Openbare Ruimte, soos omskryf in die Soneringskema Regulasies 
in sy jurisdiksiegebied, mag die munisipaliteit sodanige Private Openbare Ruimte 
aanwys as ŉ plek waar vuurwerke afgevuur mag word. 

 
(3) Die lys van plekke wat ingevolge subartikels (1) en (2) of enige wysiging daarvan 

aangewys is, moet in terme van sy kommunikasiebeleid deur die munisipaliteit 
gepubliseer word. 

 



(4) Die munisipaliteit mag voorwaardes stel ten opsigte van datums waarop, 
periodes waartydens en die tye waarop vuurwerke binne aangewese gebiede 
afgevuur mag word en dit mag ook voorwaardes stel ten opsigte van die wyse 
waarop vuurwerke afgevuur mag word. 

 
(5)  ŉ Persoon wat versuim om te voldoen aan enige voorwaarde wat ingevolge 

subartikel (4) opgelê is, pleeg ŉ misdryf. 
 
4. Afvuur van vuurwerke 
 

(1)   Geen persoon mag enige vuurwerke afvuur buite ŉ gebied wat deur die 
munisipaliteit aangewys is ingevolge Artikel 3 nie. 

 
(2)  Enige persoon wat die bepalings van subartikel (1) oortree, pleeg ŉ misdryf. 
 

5.  Beslaglegging op vuurwerke 
 
  ŉ Vredesbeampte mag beslag lê op enige vuurwerke wat in stryd met artikel 4 (1) 

aangetref word en daar moet met sodanige vuurwerke gehandel word ooreenkomstig 
die relevante bepalings van die Strafproseswet (No 51 van 1977) wat met 
beslaglegging en wegdoening verband hou. 

 
6. Oortredings en Strawwe 
 
 Iemand wat ŉ misdryf ingevolge hierdie verordening begaan het, is by 

skuldigbevinding aanspreeklik vir ŉ boete of, indien die boete nie betaal word nie, 
gevangenisstraf of sodanige gevangenisstraf sonder die opsie van ŉ boete, of sowel 
die boete as sodanige gevangenisstraf en, in die geval van ŉ opeenvolgende of 
volgehoue misdryf, vir ŉ boete vir elke dag waarop sodanige misdryf voortduur, of 
indien die boete nie betaal word nie, tot bykomende gevangenisstraf. 

 
7. Herroeping van verordeninge 
 
 Die bepalings van enige verordeninge wat voorheen deur die munisipaliteit of by 

enigeen van die ontbinde munisipaliteite wat nou in die munisipaliteit geïnkorporeer is, 
afgekondig is, word hiermee herroep insoverre hulle betrekking het op sake waarvoor 
daar in hierdie verordening voorsiening gemaak word. 

 
8. Kort titel en inwerkingtreding 
 
 Hierdie verordening word die Vuurwerke Verordening genoem en tree in werking op 

die datum van die publikasie daarvan in die Provinsiale Koerant. 

